«Коми Республикаса спорт резерв дасьтан шӧринӧ кутасны босьтны медбур том спортсменъясӧс»

Та йылысь юӧртіс Коми Республикаса спорт да мортӧс ёнмӧдан агентствоса юрнуӧдысь Николай Гордеев.

«Миян медшӧр могъяс пиысь ӧти - сӧвмӧдны томулов спорт да дасьтыны Коми Республикаса сборнӧй командаяслы резерв. Ӧні федеральнӧй тшупӧдын уджалӧны нормативнӧй база вылын, мый сетас позянлун учреждениеяслы тырвыйӧ уджавны.  Миян республикаын  томулов спорт резерв дасьтан шӧрин котыртӧм йылысь решение примитӧмыс висьталӧ сы йылысь, мый ми веськыд туй вылынӧсь. Сы серти, кыдзи кутасны уджавны учреждениеяс,  кутны йитӧдъяс ӧта-мӧд костын, юксьыны кужанлунӧн ӧти нормативнӧй условиеяс серти, сэтшӧм и лоӧ спортсменъяслӧн дасьтан тшупӧдыс, любительскӧй спортысь профессиональнӧйӧ вуджӧмыс, а тайӧ веськыда йитчӧма налӧн шедӧдӧмторъяскӧд», - пасйис Николай Гордеев, кор висьтасис «Россия — спортивнӧй держава» быдвося войтыркостса форумын Коми Республикаса делегациялӧн участвуйтӧм йылысь, мый муніс Якутияын.

Н. Гордеев казьтыштіс, мый спорт резерв дасьтан шӧрин лоӧ котыртӧма Олимпиада резервӧ томуловӧс дасьтан республиканскӧй торъя школа подув вылын. Шӧринӧ кутасны босьтны 13-14 да 15-16 арӧса медбур спортсменъясӧс 7 спорт сикас серти: лыжиӧн ордйысьӧм, биатлон, варччӧм, сьӧкыд атлетика, вольнӧй борьба, дзюдо, бокс. Том йӧз кутасны тренируйтчыны местаясын, а сідзжӧ велӧдчыны да тренируйтчыны Р. Сметанина нима республиканскӧй комплекс база вылын да участвуйтны выезднӧй сборъясын.

*** «Россия - спортивнӧй держава» быдвося войтыркостса форум вынсьӧдӧма Россия Федерацияса Президентлӧн 2009 во сора тӧлысь 27 лунся 863 №-а Индӧдӧн мортӧс ёнмӧдӧм да спорт сӧвмӧдӧм, войтыркостса спорт йитӧдъяс кутӧм, а сідзжӧ йӧзӧс дзоньвидза оласног вылӧ ышӧдӧм могысь.

Н. Воробьева - 1545 пас

